
JSMP Hala’o Treinamentu ba Estudante  Iha Distritu Manatuto 
 

Iha loron 17 fulan Outubru 2011 JSMP liu husi Unidade Victim Support Service (VSS) ka 
Unidade Suporta Legál ba vítima, kontinua fasilita treinamentu ba estudante Ensinu 
Sekundáriu Públiku Kay Rala iha Sub Distrito Manatuto, Distritu ManatutoPartisipante sira 
iha treinamentu ne’e hamutuk ema nain 35 ne’ebé kompostu husi  mane nain15 no feto 
hamutuk 20. 
 
Matéria treinamentu foka liu konabá Kódigu Penál no Kódigu Prosesu Penál husi prespetiva 
vítima violénsia bázeia ba jéneru, Lei Kontra Violénsia Doméstika, Konvensaun 
Internasional, liu-liu CEDAW, Konvensaun konabá Direitu ba Labarik no mós artigu balun 
husi Konstituisaun ne’ebé maka koalia konabá prinsipiu estadu direitu, dever no garantia 
fundamental sira seluk inklui mós prinsipiu igualdade jéneru.   
 
Diretór JSMP Luis de Oliveira Sampaio subliña katak, treinamentu ne’e  kontinua hala’o ba 
estudante nivel sekundáriu ho objektivu atu hasa’e koñesimentu estudante sira nian konabá 
sistema justisa formal Timór Léste nian, nomós materia ne’e bele sai hanesan mata dalan ba 
estudante sira wainhira kontinua estudu iha nivel universitáriu liu-liu iha fakuldade direitu. 
 
Iha parte seluk, diretór iha eskola refere hateten katak tuir lolos loron ne’e eskola refere halao 
exame lokal ba estudante 3o ano, no estudante 1o  ho 2o ano feriadu tiha ona. Maibé ho 
esforsu tomak, diretór konvida no esplika objetivu programa JSMP nian ba estudante 1o. - 2o.  
ano atu labele lakon oportunidade iha treinamentu ida ne’e. Aliende ne’e, diretór mós hato’o 
agradese wa’in ba prezensa JSMP nian ne’ebé tulun mós profesór sira hodi eduka estudante 
sira iha lisaun edukasaun sívika.  
 
Iha treinamentu ne’e JSMP hare katak, aliende estudante sira ho espíritu maka’as hodi rona 
informasaun husi fasilitadora, iha mós kolaborasaun diak husi diretór ho nia profesór sira ba 
prosesu realiza treinamentu ida ne’e.  
 
JSMP hein katak ho treinamnetu hirak ne’e bele hakle’an tan koñesimentu estudante sira nian 
konabá sistema justisa formál hodi bele kontribui ba iha setór justisa no hamenus siklus 
violénsia iha nivel juventude. 
 
Treinamentu ne’e realiza hetan fundus husi MDG Fund atravez husi UNFPA iha Timór 
Léste. 
 
 
 

 



 
 
Atu hetan informasaun kle’an favor kontaktu: 
Luis de Oliveira Sampaio 
Direitor Ezekutivu JSMP 
Email : luis@jsmp.minihub.org  

